HAKOBA Herri Administrazioen arteko Koordinaziorako Batzordeak ―Hezkuntza, Hizkuntza Politika eta Kultura Saila, Ogasun eta Finantzak Saila, HABE, Arabako Foru Aldundia, Bizkaiko Foru Aldundia, Gipuzkoako Foru Aldundia, EUDEL, Bilboko Udala, Donostiako Udala, Vitoria-Gasteizko Udala, UEMA eta IVAP erakundeek osatua― aho batez adostu zuen abenduaren 3an ospatzen den Euskararen Nazioarteko Eguna aurten herri administrazio guztiok era bateratuan eta ardatz edo lelo berarekin antolatzea. Ardatz edo ideia nagusi hori da euskaldun berriei aitormena egitea, euskararenganako erakutsi duten atxikimendua eta hizkuntza hori ikasteko egin duten ahaleginagatik. Errekonozimendu hori bistaratzeko, EAEko udalei “Euskaldun berria” izendapena proposatzea ere adostu zuen, egokien deritzoten lekuari atxikitzeko, dela kale, plaza, lorategi, iturri, areto, gune edo antzeko besteren bat; alegia, espazio biziak, mugimendu eta harremanetarako tokiak, jendearen arteko interakziorako guneak.
Zentzu horretan, honekin batera EUDELeko Batzorde Eragileak landu duen adierazpen eredua doakizu, eta bertan proposatzen da konpromisoa hartzea egokien ikusten den udal gunea (dela kale, plaza, lorategi, parke, iturri, areto eta antzekorik) “Euskaldun berria” izenez izendatzeko.
Baldin Udalak gune edo espazio zehatz horren izendapena gauzatzea adostuko balu, EUDELi horren berri ematea proposatzen da, erakunde honek era berean HAKOBAri jakinaraz diezaion.
Azkenik, EUDELek gonbita luzatzen die EAEko udal guztiei adierazpen eredu honekin bat egitera; alegia, laster herriko gune bat hautatu, egokien ikusten den espazioa,  eta hari “Euskaldun berria” izena jartzera, abenduaren 3a ospatzeko.

Bilbon, 2015eko azaroaren 16a.
ADIERAZPEN EREDUA: EUSKARAREN NAZIOARTEKO EGUNEAN EUSKALDUN BERRIARI AITORTZA
Hazkunde prozesua izan da EAEn euskara biziberritzearena, eta bi izan dira prozesu eredugarri horren zutabe nagusiak: hezkuntza eta helduen euskalduntzea. Azken hamarkada hauetan, milaka eta milaka izan dira heldutan euskara ikastea erabaki duten herritarrak, eta  milaka, baita ere,  euskararen aldeko hautua eginez, euskararik jakin edo jakin ez, euren seme-alabentzat euskarazko irakaskuntzaren aukera egin dutenak.

2015eko Euskararen Egunean, euskarara hurbiltzeko hautua egin duten pertsonei aitormena egin nahi zaie, euskararen biziberritze prozesua etengabe elikatzen baitute pertsona horiek, eta haien guztien gogo, kemen eta ahalegina  omendu nahi dira.

Horregatik guztiagatik:

Udal honek konpromisoa hartzen du heldutan euskara ikastea erabaki duten pertsona guztiei jendaurreko aitortza erakustea eta udalerriko kale, plaza, lorategi, iturri, areto edo guneren bati laster EUSKALDUN BERRIA izena jartzea.

